
Програмата за закрепнување на балканскиот рис (БЛРП), иницирана во 2006 г., е 
долгогодишна прекугранична иницијатива во Македонија, Албанија и Косово, поддржана 
од партнерите во Швајцарија и Германија. Главна цел на БЛРП е да се оствари одржлива 
популација на балканскиот рис преку истражување, правна заштита, зачувување на 
живеалиштата, соработка со локалните заедници и подигање на свеста. Меѓу поголемите 
постигнувања се потврдата на присуството на рисот преку истражување, правна заштита, 
зачувување на живеалижувања и фотозамки, следење единки со ГПС-околувратници, 
придонес за прогласување нови заштитени подрачја и ставање на рисот под закрила на 
Бернската конвенција (2017 г.) и Бонската конвенција (2024 г.). Поставени се темелите за 
долгорочно зачувување на балканскиот рис преку парнерства со властите, ловците и 
шумарите, и јавни едукативни кампањи.

Околувратници на рисови за научни цели 

МЕД од Македонија, преку БЛРП, става ГПС-околувратници на 
балкански рисови за да стекне детални сознанија како ова загрозено 
животно ги користи живеалиштата и каде се движи. 

Од почетокот на проектот досега 15 единки дале вредни информации. 
Зора, најпоследниот рис, заловен во април 2025 г., шпарта низ шумите 
во западниот дел на земјата. Кога ја заловивме тежеше 15,5 кг, а денес 
сè уште е силен и спретен ловец, а срната ѝ е омилен плен. Луна, која ја 
заловивме зимата во 2024 г. на полна месечина, година и пол емитуваше 
квалитетни податоци пред околувратникот да престане да испраќа сигнал. Податоците открија 
можно дувло, кое подоцна го потврдивме со рисче во него. Крле, заловен во март 2024 г., тогаш полн 
крлежи, сега е добро и  успешно лови срна. Летото го снимивме дека се сретнал со Зора – ретка но 
повремена интеракција меѓу овие територијални мачки. 

ГПС-околувратниците обично функционираат 
од една до две години, а потоа може може да се 
лоцираат на терен и повторно 
да се искористат. Откако ќе 
им се потроши батеријата, 
вграден механизам 
овозможува автоматски да се 
откачат од животното.

Меѓународен ден на рисот  

На 11 јуни 2025 г., организациите од ареалот на 
балканскиот рис го одбележаа Меѓународниот ден 
на рисот со настани за подигнување на јавната 
свест за критичната состојба на загрозеност кај 

животното. Во Косово, ЕРА организира изложба на слики од диви 
животни од фотозамки, а на три училишта донира и едукативен 
материјал. Во Албанија, ППНЕА собра граѓани, институции и 
заштитарски организации во Разем каде акцент се стави на еколошката 

конективност. Настанот 
опфати премиерно 
прикажување на нов документарец, дискусии за важни 
коридори меѓу живеалиштата, а се оддаде и признание 
за здружението на жени „Дамите од Мунела“ за 
придонесот кон локалните традиции и мониторингот на 
рисот. Се истакна и иницијативата за прогласување на 
планината Баљџај за парк на природата. Во Македонија, 
МЕД откри голем мурал со балкански рис на ѕидот од 
Тетар Комедија во Скопје, каде има и инфотабла со факти 
за рисот и QR-код. 

Следење на достапноста на пленот за балканскиот рис 

Ја следиме популацијата на дивокоза во значајни подрачја за подобро да ја осознаеме состојбата со 
пленот за критично загрозениот балкански рис. Овој предатор главно лови мали 
копитари, како срна и дивокоза, но и див зајак, глодари и понекогаш и лисици. 
Достапноста на пленот е клучна за опстанокот на рисот. Во Македонија, МЕД 
и локалните ренџери на 11 ноември 2025 г. пребројуваа во подрачјето Јасен. 
Следејќи пет трансекти во рамки на живеалиштето на рисот, тимот изброја 231 
дивокоза, меѓу нив возрасни и млади. Претходно на 30 октомври, МЕД со локална 
помош спроведе и помал цензус на планината Галичица во три трансекти и изброја 
13 дивокози. Во Косово, со пребројувањето во Проклетие, Ѓеравица и Копаоник се 
потврди присуство на дивокоза во сите региони, кои се сметаат за сегашен и можен ареал на рисот. 
Во Албанија, ППНЕА годинава во ноември спроведе пребројување во националните паркови „Преспа“ 
и „Шебеник“. Не беше евидентирана дивокоза, иако таа таму е присутна – а тоа ни го потврдуваат и 
мештаните. Дополнителен мониторинг во подрачјето на рисот се планира за декември.
Достапноста на пленот е суштински важна за БЛРП, зашто на тој начин може да се протолкува 
искористувањето на живеалиштето и нуди основа да се конципираат ефективни заштитарски мерки.


